
GOUVÈNÈ HOCHUL AK LIDÈ LEKÒL NAN HUDSON VALLEY METE AKSAN SOU 
PLAN POU APLIKE RESTRIKSYON SOU ITILIZASYON TELEFÒN ENTELIJAN SOTI 

NAN PREMYE RIVE NAN DÈNYE SON KLÒCH POU OTÒN SA A  
  

Swiv Lwa Eta a sou Lekòl San Distraksyon pou restriksyon sou telefòn entelijan 
nan lekòl K-12 nan tout Eta a  

  
Jiskaprezan, 90 pousan lekòl atravè Nouyòk deja soumèt règleman ki vize pou 

redui distraksyon yo  
  

Lekòl ki rete yo espere finalize règleman yo nan jou k ap vini yo nan pwochen 
reyinyon konsèy lekòl yo  

  
  
Gouvènè Kathy Hochul te òganize yon tabwonn jodi a ak lidè lekòl paran ak elèv nan 
Hudson Valley pou mete aksan sou plan yo pou aplike restriksyon sou itilizasyon telefòn 
entelijan yo soti nan premye rive nan dènye son klòch la pou rantre lekòl otòn sa a. 
Tabwonn lan te gen ladan reprezantan Distri Lekòl Elaji Vil Middletown (Enlarged City 
School District of Middletown) ak Orange-Ulster BOCES — tout moun sa yo deja 
finalize règleman ki vize pou elimine sous distraksyon yo. Evènman jodi a vini aprè 
tabwonn Gouvènè a te òganize ete sa a nan Vil Nouyòk, Rejyon Kapital, Sant Nouyòk 
ak Finger Lakes.  
  
"Timoun nou yo reyisi lè y ap aprann epi grandi, se pa nan klike epi defile — e se poutèt 
sa lekòl atravè Eta Nouyòk yo pral pare pou aplike restriksyon sou itilizasyon telefòn 
entelijan soti nan premye rive nan dènye son klòch la pou otòn sa a," Gouvènè Hochul 
te deklare. "N ap kontinye bay resous ak sipò pou asire chak lekòl finalize epi pibliye 
règleman san distraksyon yo nan pwochen jou yo."  
  
Gouvènè Hochul te mete aksan tou pou fè konnen, jiskaprezan, prèske 1,000 distri lekòl 
piblik, lekòl piblik endepandan ak BOCES atravè Eta Nouyòk soumèt règleman san 
distraksyon yo bay responsab edikasyon Eta a — sa ki reprezante anviwon 90 pousan 
nan total 1,098 distri ak lekòl konsène a egzijans sa a atravè Eta a. Distri ak lekòl ki rete 
yo espere finalize règleman yo nan jou k ap vini yo nan pwochen reyinyon konsèy lekòl 
yo pou out.  
  



Manm Asanble Paula Elaine Kay te deklare, "Yo te pwouve aprantisaj san 
distraksyon gen efè pozitif sou elèv yo ak eksperyans yo nan lekòl la. Mwen fyè pou m 
kolabore ak Gouvènè Hochul, Sirentandan Amy Creeden, ak Orange-Ulster BOCES 
pou pwomouvwa anviwònman ki diminye anksyete ak entimidasyon, pandan y ap 
amelyore rezilta edikatif yo."  
  
Direktris Jeneral Orange-Ulster BOCES, Deborah Heppes, te deklare "Mèsi 
Gouvènè Hochul paske w ap travay pou asire chak elèv gen opòtinite pou aprann san 
distraksyon telefòn mobil, notifikasyon, ak mond eksteryè. Diminye itilizasyon telefòn 
pandan jounen an se yon chanjman senp ki pral gen gwo enpak sou byennèt elèv yo. 
Avèk sipò pou aplikasyon ak yon apwòch reflechi, tranzisyon sa a pral ede elèv yo reyisi 
sou plan sosyal, emosyonèl, ak akademik."  
  
Prezidan Konsèy Edikasyon (Board of Education) Distri Lekòl Vil Elaji 
Middletown, Edwin Estrada, te deklare, "Lè nou travay ansanm ak lidè eta yo, 
pwofesè, paran, ak elèv, nou devlope yon règleman ki mete aprantisaj an premye. Sa a 
se pou kreye anviwònman kote konsantrasyon vini natirèlman, entèraksyon yo otantik, 
epi chak elèv gen pi bon chans pou yo briye."  
  
Sirentandan Distri Lekòl Elaji Vil Middetown, Amy Creeden, te deklare, "Salklas yo 
fonksyone pi byen lè elèv yo angaje nèt nan aprantisaj, san distraksyon notifikasyon 
kontinyèl. Règleman sa a se pou bay elèv nou yo tan ak espas pou yo konsantre, 
konekte fas-a-fas ak kamarad yo, epi pwogrese nan domèn akademik. Mèsi Gouvènè 
Hochul paske w fè inisyativ sa a tounen yon règleman nan tout Eta a pou tout elèv gen 
opòtinite pou briye ane akademik sa a."  
  
Lwa Lekòl San Distraksyon (Distraction-Free Schools law) Gouvènè Hochul te siyen an 
egzije restriksyon sou itilizasyon telefòn entelijan soti nan premye rive nan dènye son 
klòch la nan distri lekòl K-12 nan tout eta a, apati otòn sa a pou ane lekòl 2025-26 la.  
  
Règleman Gouvènè Hochul la kreye yon estanda nan tout eta a pou lekòl san 
distraksyon nan Nouyòk, ki gen ladan:  

• Pa gen okenn itilizasyon san otorizasyon telefòn entelijan ak lòt aparèy pèsonèl 
ki pèmèt ou konekte ak entènèt sou lakou lekòl la nan lekòl K-12 yo pou tout 
jounen lekòl la (soti nan "premye rive nan dènye son klòch la"), ki gen ladan lè 
salklas ak lòt kontèks tankou manje maten ak peryòd etid yo  

• Pèmèt lekòl yo devlope pwòp plan yo pou estoke telefòn entelijan pandan jounen 
an — bay administratè yo ak pwofesè yo fleksibilite pou yo fè sa ki pi bon pou 
bilding yo ak elèv yo  

• Garanti 13.5 milyon dola nan finansman ki disponib pou lekòl ki bezwen èd pou 
achte solisyon estokaj pou ede yo elimine distraksyon  

• Egzije pou lekòl yo bay paran yo mwayen pou yo kontakte pitit yo pandan jounen 
an lè sa nesesè  

• Egzije pou yo konsilte pwofesè yo, paran yo ak elèv yo nan devlopman règleman 
lokal la  



• Anpeche disiplin ki pa jis  

  

Règleman Gouvènè Hochul la pèmèt aksè otorize a telefòn selilè senp ki pa gen 
kapasite entènèt, ansanm ak aparèy ki pèmèt entènèt lekòl yo bay ofisyèlman pou 
ansèyman nan salklas, tankou òdinatè pòtab oswa tablèt yo itilize kòm yon pati nan 
plan leson yo.  
  
Anplis de sa, règleman Gouvènè a gen ladann plizyè egzanpsyon pou restriksyon 
telefòn entelijan, tankou pou elèv ki bezwen aksè ak yon aparèy ki pèmèt ou konekte ak 
entènèt pou jere yon kondisyon medikal, kote Pwogram Edikasyon Endividyèl 
(Individualized Education Program, IEP) yon elèv egzije sa a, pou rezon akademik oswa 
pou lòt rezon lejitim, tankou tradiksyon, swen familyal ak ijans.  
  
Gouvènè Hochul te pouswiv inisyativ sa a aprè li te angaje nan yon toune ekout 
nan tout eta a avèk pwofesè, paran ak elèv yo. Rapò li a "Plis Aprantisaj, Mwens 
Defilman: Kreye Lekòl San Distraksyon (More Learning, Less Scrolling: Creating 
Distraction-Free Schools)" souliye pwen sa yo:  

• Telefòn entelijan yo distrè elèv yo epi anpeche aprantisaj ak kreyativite  
• Anviwònman san telefòn yo pa konpwomèt sekirite elèv yo  
• Anviwònman san telefòn yo sipòte sante mantal elèv yo ak pwofesè yo  
• Kominikasyon ouvè ak konsèy dirèk pou tout moun ki gen enterè yo se kle pou 

aplikasyon ki pote siksè  
• Lekòl yo dwe adrese nenpòt enkyetid paran yo konsènan rete an kontak ak pitit 

yo pandan jounen an  
• Yon politik efikas san distraksyon dwe rete konsantre pandan tout jounen lekòl 

la, olye ke se sèlman nan lè yo nan salklas la  
• Lekòl yo ka ranfòse anviwònman san distraksyon yo lè yo konekte plis elèv ak 

angajman an pèsòn tankou klèb, espò, atizay ak lòt pwogramasyon.  

